Gn 12:1-3 

Dr  William Nicol, ’n voormalige NG-predikant wat lankal oorlede is, vertel dat hy eendag huisbesoek gedoen het op ’n plaas in Pretoria. By een van die plase was daar ’n groot land vol waatlemoene. Die boer sê dat hy hoop om ’n groot oes te maak en heelwat geld te verdien. Terwyl hy later op ’n ander plaas was, het ’n geweldige groot haelstorm uitgesak. Toe hy later die middag weer by die waatlemoenland verbyry, was daar net verwoesting en chaos – daar het niks oorgebly van die waatlemoene nie. Hy gaan simpatiseer toe met die boer oor sy verlies. Waarop die boer antwoord: Ja, dominee, ek het nou so gereken: as ek Maandag aartappels insit, behoort ek darem so oor 3 maande weer te kan oes!

Wat is hierdie boer se antwoord? 

 is dit optimisme, realisme, geloof, naïwiteit

 optimistiese realisme, realistiese optimisme

 realistiese geloof, naïewe geloof, optimistiese geloof

 gelowige optimisme, gelowige naiwiteit? 

Wat is dit?

Hierdie soort konsepte laat ons dink oor lewenshouding. Vanmôre dink ons oor ’n bepaalde soort lewenshouding: ’n dinamies-optimistiese lewenshouding:

 ’n Dinamies-optimistiese lewenshouding beteken:  jy glo dat die beste nog voorlê. Wat ook al in die verlede gebeur het, die toekoms gaan beter wees. En jy leef sterk gerig op die toekoms.
 Die teenoorgestelde van ’n dinamies-optimistiese lewenshouding is: melancholie, moedeloosheid, sinisme, ‘n ‘nafi’-houding (no ambition and few interests), apatie - jy is soos ‘n ballon wat afgeblaas het. Ek wonder of dit nie die slegste ding is wat met ‘n mens kan gebeur nie?

Waar sien mens hierdie afgeblaasde lewenshouding?

 Ons sien dit wanneer jou werk blote plig word en nie meer opwindend is nie. 
 Ons sien dit wanneer christene eers sê: “Ons gaan die wêreld verander”, en dan later sê: “Dit gaan langer vat as wat ons gedink het”.

 Ons sien dit wanneer ons glo dat volwassenheid in ons geloofslewe gou gaan gebeur, en dan later sê: “Ons gaan dalk later arriveer as wat ons gedink het”.

 Dit gebeur wanneer mens vervreemding van jouself beleef, soos Leonard Michael (skrywer) oor homself sê na 3 mislukte huwelike en vervreemding van sy kinders: “Dis byna of ek oor ‘n vreemdeling dink. Hy het dinge gesê en gedoen wat ek nooit sou sê of doen nie. Ek wil beweer hy is nie ek nie”. 

 Dit gebeur soos wat Ed Sissman (digter) sê:

“Men past forty

Get up nights

Look out at city lights

And wonder why life is so long

And where they made the wrong turn”.

Wanneer kom mens by hierdie punt waar jy jou dinamies-optimistiese lewenshouding verloor het?
 Teleurstelling bring dit: wanneer jy teleurgesteld is in jouself en die rigting waarin jou lewe ontwikkel het.
 Geloofsontnugtering bring dit: wanneer jy bewus is daarvan dat die wêreld en lewe verander het, maar dat jou geloof nie meer by alles byhou nie en uitgedien raak. 

 Vasgelooptheid bring dit: wanneer jy begin voel jy haak vas, jy stagneer  - jy weet jy moet verander, maar dit lyk onmoontlik. 

So: Hoe leef mens dinamies-optimisties?
Ons leer van Abram (Gn 12:1-3). Ons kan 3 bewegings in Abram se lewe identifiseer en iets daaruit leer: 
Beweging 1: ‘n Beweging van voortdurende verandering 
1.1) Om te lewe is om te beweeg 
Die lewe is ‘n beweging/ ‘n proses/ ‘n reis: 

 daar is dinge wat gebeur (energiepunte)

 oor ‘n tyd lank (proses) 

 en dit bring jou by baie bestemmings (sodat jy eintlik nooit arriveer nie) 

 en uiteindelik kom jy by ‘n finale bestemming. 

So kom daar beweging, momentum in Abram se lewe wanneer die Here hom uitnooi: ‘Trek uit’.

En dit is nogal vir ons ‘n uitdaging om te aanvaar dat die lewe nie altyd dieselfde bly nie maar voortdurend verander. Net soos die natuur, het die mens se lewe seisoene. Bv: 

 Daar is seisoene dat mens lewe, en daar is seisoene dat mens leer van lewe. 

 Daar is seisoene waar jouself vestig en rustig begin lewe. En dan is daar weer seisoene dat mens doelbewus weer aan die beweeg moet kom en nuwe horisonne moet opsoek.

So bly die lewe: ‘n voortdurende aan-die-beweeg-wees - ons arriveer nooit regtig nie. 
1.2 Om te lewe is om ook teen ‘n donker agtergrond te beweeg
Abram en Sarai se verhaal begin teen 'n donker agtergrond:

 Die gebeure by Babel skilder ’n donker agtergrond (Gn 11):
· Die mense van Babel was oormoedig en bou ‘n toring waarvan die punt tot in die hemel reik. So wou hulle verhoed dat hul​le oor die aarde versprei en hulle mags​basis verloor. Hulle wou slim​mer en selfs sterker as God wees. 

· Maar hulle planne misluk, omdat God hulle tale verwar en hulle oor die wêreld verstrooi. 

· Hierdie gebeure by Babel is deel van die negatiewe kant van die mens se geskie​denis - saam met die sondeval, en die moord op Abel, en die sondvloed. Abram en Sarai se verhaal begin teen hierdie donker agtergrond.

 Abram en Sarai beweeg teen ‘n donker agtergrond omdat Sarai kinderloos was. Onvrugbaarheid was destyds ‘n krisis: 

· Dit is beskou as 'n groot skande, veral vir 'n vrou, om nie kinders te hê nie. 

· Dit het ​beteken dat jou toekoms leeg en sonder belofte is -  want  kinders sorg vir jou wanneer jy nie meer kan nie. Om nie kinders te hê nie is eintlik 'n ramp. 
So begin Abram en Sarai se verhaal teen ’n donker agtergrond. So is die lewe mos: Ons beweeg ook dikwels teen 'n donker agtergrond deur die lewe. Dink aan jou beweeg deur die lewe: Beweeg jy op die oomblik teen ‘n donker agtergrond? Donker kan dui op uitdagings, probleme, krisisse, traumas – enige lewensbedreigende situasie.
1.3
Om te lewe is om afskeid te neem 
Abram se lewe kom in beweging wanneer God hom uitnooi: Trek uit. Hierdie beweging verteenwoordig afskeid: weg uit sy land uit, weg van sy mense en sy familie af. Dit is belangrike goed in mens se lewe: goed wat jou ‘n identiteit gee, wat jou karakter vorm, wat jou ‘n gevoel van behoort gee. Abram moet daarvan afskeid neem.  

Ons almal kom by hierdie kritiese punt in die lewe:  om afskeid te neem van sekere dinge sodat ons ‘n nuwe identiteit en ‘n nuwe roeping in iets anders kan vind. 
Waarvan moet ons afskeid neem?
 Ons moet afskeid neem van dinge wat gewoon sleg is vir ons: sleg vir ons verhouding met God, sonde, ‘n liefdelose lewenstyl, ‘n egoïstiese prestasiedwang.

 Ons moet afskeid neem van dinge wat nie noodwendig sleg is nie, maar wat sleg kan word vir ons omdat dit te groot en belangrik vir ons word, soos ons werk, geld, mag, besittings, mense, verhoudings ens.

Gelukkig help God ons afskeid neem. Hy kan dit op verskillende maniere doen: 

 Soms is God soos ‘n ‘gentleman’ wat ons bloot versoek om  vrywillig  afskeid te neem van sekere dinge.
Maar: soms hou ons so vas aan daar​die dinge dat ons nie kan of wil breek daar​mee nie. En dan gebruik God 'n tweede opsie:

 Soms is God soos ‘n streng pa wat self die dinge wegneem waarvan ons afskeid moet neem. Ons beleef dit as krisisse en moeilike tye, maar eintlik is dit net God wat ons vry​maak en wil laat aanbeweeg. Gewoonlik is hierdie dinge nie lekker vir ons nie, maar dit is goed vir ons. 

Die punt is: as ons saam met God wil beweeg, moet ons afskeid neem van sekere dinge. Hierdie afskeid neem open die moontlikheid vir nuwe dinge: ‘n nuwe identiteit, ‘n nuwe lewensoriëntering, ‘n nuwe toekomsvisie. Dit is die eerste tree na dinamies-optimistiese lewenshouding. 
2)
‘n Beweging nader aan God: leef uit God se beloftes
2.1
Om te beweeg is om nuut te begin 

Die taalverwarring by Babel bring verwarring en chaos. Dit het ‘n nuwe begin noodsaaklik gemaak:

 Mense het noodgedwonge hulle lewens gereorganiseer. Soms gebeur dit ook met ons. Dan moet ons onthou: ‘n draai in die pad is nie noodwendig die einde van die pad nie, mits ons draai.

 God reorganiseer ook na die donker gebeure van Babel. Hy doen dit deur 'n mens te roep - vir Abram - en begin so 'n nuwe begin met die mens, en dit hou implikasies in vir die ganse mensdom. 
 En dit is die Goeie Nuus waarmee die Bybel telkens kom: wanneer die mens aan die einde van sy planne kom, is dit nie te sê dat God aan die einde van sy planne gekom het nie. Alles is nie noodwendig verby wanneer dit vir ons so lyk nie of voel nie:

·  Want God gee nie sy wêreld prys nie. Ook in donker tye bly Hy God. 
· Hy gebruik dikwels ons mense se verleenthede as 'n nuwe moontlikheid vir lewe, as 'n tweede kans. 
· Selfs  in die haglikste omstandighede kan Hy 'n nuwe begin maak. Hy kan uit niks iets nuuts maak, Hy kan 'n chaotiese gemors omvorm tot iets besonders. Die Bybel is vol voorbeelde hiervan: in Egipte, in die Rigterstyd, in die tyd van die Konings, en weer in die tyd van die NT deur Jesus, en vandag. 


Dit is hierdie kenmerk van God wat vir ons dinamies-optimistiese lewenshouding gee. En miskien wil God juis met jou spesifiek ‘n nuwe begin maak. Het jy al daaraan gedink?

2.2
Om te beweeg is om te leer-vertrou-en-volg
Ons beweging deur die lewe is vol momente waar ons nie weet nie, onseker is, twyfel, verleë staan. Soos Abram en Sarai wie se kind nie kom nie. Dan word dit nodig om te leer: te leer vra, te leer glo, te leer groei en te leer vertrou en te volg. Om saam met God op pad te wees is ‘n leer-vertrou-en-volg-ervaring. So leer ons van Abram en Sarai: hulle moes immers 25 jaar hulle wag vir Isak se geboorte. In daardie tyd het hulle geleer van God: 
 dat Hy Hom aan hulle openbaar, en saam met hulle lewe, en betroubaar is, en eintlik die Een is wat alles in hierdie wêreld kan en wil doen.

 Omdat hulle Hom leer vertrou het, het hulle geleer om Hom te volg. Abram se lewe illustreer dit duidelik wanneer hy bereid is om sy seun Isak te offer, en selfs sy seun kon antwoord dat God sy eie offerlam sal voorsien (Gn 22). Dit is die woorde van iemand wat geleer het om te volg omdat hy geleer het om te vertrou. En dit breek vir mens die toekoms oop.

Ons word nie gebore met geloof nie, en geloof kom nie op 'n maklike kitsmanier nie. Geloof is 'n kuns wat mens, deur God se genade, aanleer en inoefen. Daarom moet mens fokus om met hierdie houding te leef, want dit bring dinamies-optimistiese lewenshouding.

2.3
Om te beweeg is om uit die sekuriteit van God se beloftes te leef 
Abram moes wegbeweeg van ou sekuriteite af. In die plek daarvan kry hy net God se beloftes. En tog reageer hy onmiddellik: hulle pak eenvoudig die nodigste goedjies en trek. Sonder vrae, sonder mor en kla. Hoe kan mens dit doen? 
Hierdie vraag laat ons nadink oor die karakter van geloof. Wat is geloof? 

 Is geloof ’n tweede naïwiteit – om al jou rasionele filters en jou skeptisisme en kritiese voorbehoude en sinisme prys te gee en soos ’n kind die waarheid van God se beloftes te aanvaar?

 Is geloof rasionele geloof – om net te glo wat die filter van jou verstand toelaat?

 Is geloof interpreterende geloof – om vanuit jou eie denkmodelle en verstaansmodelle te interpreteer wat God doen en daarvolgens te besluit wat jy glo?

 Is geloof ’n verstanende ontdekking van God en jouself in verhouding met God – met ander woorde: soos jou lewe ontwikkel verstaan jy al meer van God en jouself en die lewe en vertrou jy God al meer en en gee dit nuwe sin aan jou bestaan?

En sien graag geloof as ’n verstanende ontdekking. Dit beteken:
 Ek leer God verstaan as liefdevol, genadig, barmhartig, betroubaar.

 Ek leer God se beloftes verstaan as positief: dat Hy by ons is, vir ons sorg, ons bewaar, vir ons ‘n lewe van oorvloed gee en ’n lewe van impak gee. Soos vir Abram: "Ek sal seën wie jou seën, en hom vervloek wat jou vervloek. In jou sal die volke van die aarde geseën wees".

Hoe meer ek God en sy beloftes leer verstaan, hoe meer ontdek ek myself en die lewe en die sekuriteit van die lewe in my verhouding met God. Dan leef mens dinamies-optimisties.  

3)
‘n Beweging vorentoe - leef visiegedrewe
3.1 Om te beweeg is om aan te hou beweeg

Abraham en Sarai is reisigers deur die lewe: dit was 'n lewe van kort-kort trek [vs 8], waar dinge bloot voorlopig was en sekerhede maar tydelik. En dit is hoe die Bybel die gelowige se lewe meermale teken: ons lewe maar in tente, as vreemdelinge hier op aarde, altyd op pad.

Hoe bly mens dinamies-optimisties in so 'n situasie?

Ons leer 2 dinge van Abram en Sarai:

 Hulle het sigbare altare opgerig – plekke waar hulle die Here ontmoet en aanbid. 
 Hulle het gereeld die Naam van die Here aangeroep [2:18]: hulle het  gebid, gemeenskap met God beoefen, met Hom gewandel.  Om die Here se Naam aan te roep kan ook gesien word as die bevestiging van 'n keuse wat mens vir die Here gemaak het. Dit beteken dat jy weer vir jouself sê, en vir die mense rondom jou, en vir almal wat dit wil hoor, nl: Ek wandel saam met die Here en leef uit sy beloftes. So leef mens toekomsgerig.

3.2
Om te beweeg is om te droom
Om te strek is om ‘n droom te hê, ‘n ideaal, ‘n visie. Dit is iets wat jou die toekoms intrek. 
Jou drome moet ’n impak op jou hele lewe hê: jou verhouding met God, jou verhouding met jou nabymense, jou verhouding met vérmense, jou werk, jou plesier, jou sport - alles. Anders gesê: Om te droom is 

 om nie te tuis te raak in die status quo nie

 om die mens te word wat God jou bestem het om te wees

 om die verskil in die lewe te maak wat God jou bestem het om te maak

 om die mens vir ander te wees wat God jou geroep het om te wees - soos Abraham ‘n seën moes wees vir die volke van die aarde.

Wat weerhou ons daarvan om te droom (om visiegedrewe te leef)? Die beperkinge wat ons op ons self plaas:
 Vrese – soos ons vrees vir mislukking.
 Ons neiging om vas te hou aan wat is eerder as om te reik na wat kan wees.
 Ons onwilligheid om te verander.
 Ons onvermoë om te kies wat werklik saak maak.
 Ons onvermoë om God te vertrou wat ons roep tot dinamies-optimistiese lewenshouding.

Slot
Wat dink jy leer die volgende verhaaltjie ons? ’n Kranige voëljagter het ’n nuwe jaghond gesoek – hy kry toe ’n ongelooflike hond: ’n hond wat op water kan loop. Natuurlik wil hy graag sien hoe so ’n hond sy ding doen. Hy nooi  toe sy vriend om saam te gaan jag. Nadat hulle die eerste voëls geskiet het, het die hond op die water geloop en die voëls gaan haal. Sy vriend sê niks oor hierdie wonderlike hond nie. Op pad terug vra die man toe maar vir sy vriend: Wat dink jy van my nuwe hond? Het jy enige iets buitengewoon aan my hond gesien?  Waarop die man antwoord: Die probleem met jou hond is dat hy nie kan swem nie, kan hy?

Die punt wat ek wil maak is dit: natuurlik kry mens nie sulke honde nie. Die punt is: 
 hierdie vriend moet bietjie minder nugter wees, minder realisties, minder pessimisties – 
 en iets raaksien van die wonder van die lewe en dit wat nog moontlik is. Ek dink dit is wat geloof doen: om sonder al ons filters 
die lewe te sien wat God gee

die moontlikhede daarin te sien

die wonder daarin te sien 
God se beloftes vir hierdie lewe te verstaan

en dan dinamies-optimisties te leef. 
Anders gesê: dan leef ons gelowig-dinamies positief.
Mag dit so vir jou wees

